
Аннотация: Ушбу мақолада, пилла ғумбаги таркибидан aжратиб олинган ёғ 

таркибидаги тўйинмаган ёғ кислоталарини кимёвий модификация қилиш натижасида 

чарм ва мўйна саноатида қўлланиладиган ёғловчи композициянинг барқарорлигини 

таъминлаш ўрганилган. 

Маълумки, ёғ ва мойларнинг асосий манбалари ҳайвон ёғлари, озиқ-овқат 

ўсимлик мойлари, денгиз ёғлари, палма ёғлари ва саноат мойлари ҳисобланади. 

Дунёдаги ёғлар ва мойларнинг тўртдан уч қисми озиқ-овқат мақсадларида 

ишлатилган. Бироқ, сўнгги тенденциялар саноат озиқ-овқат маҳсулотларидан кўра, 

техник ва технологик мақсадларда  фойдаланишга ўтиш самарадор эканлигини 

кўрсатди [1]. 

Пилла ғумбаги ипакчилик саноатининг ёнаки маҳсулотидир. Хитой, Ҳиндистон, 

Ўзбекистон, Таиланд ва Бразилия дунёдаги энг йирик ипак етиштирувчи бешта давлат 

қаторига киради [2,3]. Пилла қобиғидан тозаланган ғумбаклар пилла қуруқ вазнининг 

60% ни ташкил қилади ва улар асосан ўғит ва ҳайвонлар учун озуқа сифатида 

ишлатилади ёки саноат чиқиндилари ҳисобланади [4,5]. 

Пилла ғумбагидан олинган мой хавфсиз ёғ манбаи бўлиб, озуқавий жиҳатдан 

кунгабоқар ёғи каби кенг тарқалган ўсимлик мойларига тенг эканлиги тадқиқот ишида 

[6,7] келтирилган. Бундан ташқари, пилла ғумбагидан саноатда ҳам [8,9] фойдаланиш 

мумкин. Бироқ, аллергенларнинг мавжудлиги ва ёқимсиз ҳид туфайли пилла ғумбаги 

ҳали ҳам омма томонидан кенг қабул қилинмаган. Бу эса пилла ғумбагининг 

хавфсизлиги ва улардан фойдаланишнинг мақбул томонларини кўриб чиқишни тақозо 

этади. 

Тадқиқот ишида пилла ғумбагидан ёғ ажратиб олиниб, ундан чарм ва мўйна 

саноати учун эмульгатор олиш мақсад қилиб белгиланди. Зеро, чарм ва мўйна 

саноатида ёғловчи композицияларнинг асосий компоненти эмульгатор ҳисобланади. 

Ёғлантириш жараёнида ёғловчи композициялар эмульсия кўринишида берилади ва 

бунда бунда эмульгаторларнинг асосий вазифаси эмульсиянинг барқарорлигини 

таъминлашдир [10,11]. 

Пилла ғумбаги ёғининг хромотограммаси таҳлилига кўра, эмульгатор синтези 

жараёни учун асосан тўйинмаган ёғ кислоталари иштирок этиши ҳамда умумий ёғ 

кислоталарига нисбатан  кўп миқдорни ташкил этганлиги, бундан ташқари қўшбоғ 

сақлаган линолин (33,19%), линол (7,54%) ва олеин (31,46) каби тўйинмаган ёғ 

кислоталари мавжудлигини инобатга олиб,  пилла ғумбагидан ажратилган ёғга натрий 

гидросульфит таъсир қилиниб, линолин кислотаси иштирокидаги реакция механизми 

тузилди: 

 

Бунда ҳарорат 70-80оС олинди ва  катализатор сифатида Со+2 тузларидан 

фойдаланилди. 

Реакция механизмидан кўриниб турибдики, линолин кислотада ҳам карбоксил 

гуруҳ ва қўшбоғнинг мавжудлиги кимёвий модификацияланиш имконини 

кенгайтиради. NaHSO3 ни танлашдан мақсад, мазкур нордон туз ёғ кислоталар 

молекулаларини манфий қутблантиради. Бу эса, сувнинг мусбат қутбли томони билан 

гидратланади. Бу механизм бирикиш реакцияси асосида боради, натижада ҳосил 

бўлган эмульгатор эмульсиянинг барқарорлиги олиб келади. 

Хулоса қилиб айтганда, пилла ғумбаги таркибидан aжратиб олинган ёғ 

таркибидаги тўйинмаган ёғ кислоталарини натрий гидросульфит иштирокида кимёвий 

модификация қилиш, модданинг қутбланишига олиб келади, бу эса чарм ва мўйна 

саноатида қўлланиладиган ёғловчи композицияга қўйиладиган  асосий талаб бўлган 

эмульсиянинг барқарорлигини таъминлайди. 

